Nodiadau athrawon GWARCHODFA NATUR CAEAU PEN-Y-CLIP, PORTHAETHWY

Rhagarweiniad

Gwerddon ar gyfer bywyd gwyllt wrth ymyl tir a ffermiwyd yn fwy dwys ar gwr gogleddol Porthaethwy yw Caeau Pen-y-Clip. Dyma pam maent yn ffurfio Gwarchodfa Natur dan ofal Ymddiriedolaeth Natur Gogledd Cymru. Mae’r math o gynefinoedd sydd yng Nghaeau Pen-y-Clip a’u hagosrwydd at  Borthaethwy yn golygu eu bod yn addas iawn ar gyfer gwaith maes.  Mae’r safle yn weddol fach (tua 3 hectr) a  gellir cwblau ymweliad â’r safle gyfan mewn amser byr.  Mae’r nodiadau cefndir hyn a’r awgrymiadau ar gyfer astudiaethau a gweithgareddau cysylltiedig wedi eu llunio er mwyn annog athrawon Cyfnod Allweddol 2 i ddefnyddio’r adnodd  hon i gyfoethogi rhannau o’r Cwricwlwm Cenedlaethol. Y gobaith yw y bydd disgyblion yn dod i werthfawrogi a deall eu milltir sgwâr yn well.

O.N. Gan fod ‘caeau’ yn rhan o enw’r safle ni fydd y nodiadau hyn yn cyfeirio at gaeau fel unedau ar wahan a bydd yr enw yn cael ei drin yn  y lluosog.

Sut y daeth Caeau Pen-y-Clip i fodolaeth?

Yn ystod yr oes Neolithig arferai pobl grwydro’r tir yn hela a chasglu bwyd. Fodd bynnag, fe ddechreuwyd ymsefydlu a ffermio lleiniau o dir yn ystod yr oes Efydd. Er mwyn cael digon o dir i dyfu cnydau ac i gadw stoc cliriwyd coedydd. Gadawyd stribedi o goedwig fel ffiniau i’r tir hwn ac yn y broses crëwyd caeau wedi’u hamgylchynu gan wrychoedd. Dyma’r gwrychoedd mwyaf hynafol sydd gennym yn y DU – darnau o hanes byw sydd yn un doreth o fywyd gwyllt.

Dechreuwyd plannu gwrychoedd yn fwriadol yn ystod oes y Rhufeiniaid a pharhaodd pobl i ychwanegu atynt o dro i dro ers hynny.  Yn y ddeunawfed ganrif ysgogodd y Deddfau Amgau dwf mewn plannu gwrychoedd. Mae’n fwy na thebyg fod rhai o wrychoedd  Caeau Pen y Clip yn hannu o’r adeg honno ac mae’r lôn arw sy’n mynd heibio ymyl ddwyreiniol y safle yn grair diddorol arall o’r un cyfnod.  Serch hynny, mae un neu ddau o’r gwrychoedd mwyaf godidog yn hŷn a thua  500mlwydd oed. Mae dau o’r gwrychoedd hynaf wedi cael eu marcio ar y map ac awgrymwn eich bod yn defnyddio rhain ar gyfer astudiaethau maes.

Yr hyn sy’n arbennig ynglŷn â Chaeau Pen-y-Clip

Yn hollol syml amrywiaeth y rhywogaethau glaswelltir a gwyrch sy’n gwneud Caeau Pen-y-Clip mor arbennig.

Hyd yn oed ar yr olwg gyntaf mae llysdyfiant Caeau Pen-y-Clip a’r caeau cyfagos yn ymddangos yn wahanol. Mae’r glaswellt yn y caeau cyfagos yn fyr ac yn unffurf drwyddi draw. Fodd bynnag, mae tyfiant Caeau Pen y Clip yn hirach ac yn fwy ir, gan arddangos mathau gwahanol o wyrdd.  Yn y gwanwyn a’r haf cynnar gallwch weld nifer o blanhigion yn blodeuo. Golyga hyn bod tyfiant Caeau Pen-y-Clip yn fwy amrywiol o lawer ac felly bod trychfilod o bob math yn cael eu denu yma. Mae mamaliaid bychain hefyd yn defnyddio’r gwair hir fel lloches a gall adar fwydo ar hadau’r blaenau. Dyma pam y gall gwarchodwyr gyfeirio at y lle fel ‘gwerddon ynghanol anialwch gwyrdd’.

Ar wahan i’r glaswelltir cyfoethog, mae gwrychoedd Caeau Pen-y-Clip yn cynnwys amrywiaeth anhygoel o goed, rhai ohonynt yn eithaf aeddfed. Golyga hyn y gall pob math o fywyd gwyllt fyw arnynt tra mae’r planhigion sy’n tyfu wrth fôn y gwrych yn gynefin ychwanegol.

Beth sy’n byw yng Nghaeau Pen-y-Clip?

Fel y soniwyd, mae’r glaswelltir yn cynnwys amrywiaeth eang o rywogaethau. Gan fod gymaint o’r tir yn wlyb mae tyfiant megis hesg a cynffonau march sy’n hoff o bridd tamp yn tyfu mewn nifer o’r caeau. Mae gan un cae blanhigion sydd fel arfer yn tyfu mewn hen gaeau gwair.

Serch hynny, y gwrychoedd sy’n creu’r cynefin gwirioneddol werthfawr yn Caeau Pen y Clip gan eu bod yn gartref i lu o drychfilod, adar ac ymlusgiaid. Nid yn unig y mae  bywyd gwyllt yn byw ynddynt trwy gydol y flwyddyn ond mae llawer mwy ohonynt yn cysgodi yn aml rhag ysglyfaethwyr ac yn ystod tywyd drwg neu’r gaeaf. Mae eraill yn defnyddio’r gwrychoedd fel coridorau i deithio ar eu hyd o un ardal o goetir i un arall a mae hyd yn oed mwy ohonynt yn ymweld pob hyn a hyn i fwydo.

Wrth dywys disgyblion ar hyd y gwrychoedd sydd wedi’u marcio ar y map byddwch yn gallu adnabod y coed canlynol:  yr onnen, y dderwen, y fasarnen, y ddraenen wen a’r ddraenen ddu. Efallai y byddai’n ddefnyddiol astudio’r  coed ar adegau gwahanol o’r flwyddyn  a sylwi ar eu nodweddion e.e rhisgl a siap y goeden yn y gaeaf, dail yn yr haf a hadau yn yr hydref. Wrth fôn y gwyrchoedd hyn tyfa nifer o blanhigion sy’n blodeuo a’r cyfnod hawddaf i’w hadnabod hwy yw’r gwanwyn a dechrau haf. Briallu a llygad ebrill yw’r cyntaf i addurno’r cloddiau y mae’r gwychoedd yn tyfu arnynt.  Yn nes ymlaen gallwch weld y gludlys coch, llys y llwynog, y gorthyfail a bysedd y cŵn gyda’r rhosyn gwyllt a’r gwyddfid yn creu rhaffau  blodau ar rannau isaf y gwyrch ei hun. Golyga’r holl flodau mwyar fod  rhannau o’r safle yn  llafar gan gan furmur trychfilod yn bwydo’n brysur.

Mae gwrychoedd megis y rhai yng Nghaeau Pen-y- Clip yn gynefin arbennig o bwysig ar gyfer adar. Mae’n debyg mai wrth eu llais y byddwch yn adnabod llawer ohonynt: bronfraith yn anerch y byd o’r brigau uchaf, cŵian ysguthan, tôn gron wanwynol “siff-siaff” aderyn yr enw hwnnw, tinc deunod y titw mawr, cân felfedaidd neu rybudd aflafar mwyalchen (aderyn du) a phyncio dinod llwyd y gwrych. Mae llinosiaid o bob math yn defnyddio gwrychoedd yn ogystal â phiod, sociaid mudol a theloriaid eraill megis y dryw gwyn a thelor yr helyg. Mae’r holl drychfilod  - lindysiaid, pryfed hedegog  a  phryfed cop -  sy’n byw yng Nghaeau Pen y Clip yn atyniad amlwg i adar llwglyd.  Yn ogystal, cânt yno ddigonedd o fannau diogel a deunydd addas ar gyfer nythu.

Mae draenogod yn hollol gartrefol yma yn chwilota trwy’r dail crin am wlithod neu bryfaid genwair i’w bwyta neu’n treulio’r gaeaf yn un belen dyn mewn pentwr o ddail. Mae’r rhan fwyaf o’n mamoliaid bychain yn ffynnu yng ngwyrchoedd Caeau Pen-y-Clip. Llygoden bengron y clawdd yw un o’r rhai mwyaf cyffredin yma gan ei  bod yn addasu’n hawdd o fod yn lysieuwr i fwyta trychfilod, lindysiaid ac anifeiliaid bychain eraill. Darpara’r cloddiau wrth waelod y gwrychoedd gyfleoedd  di-ri i lygod pengron a llygod y coed  ymgartrefu. Mae llygod y coed wedi’u haddasu’n dda i fywyd yn y gwrych gan eu bod yn ddringwyr cystal, yn dringo’r coed talaf i gael ffrwythau, cnau a hadau  neu hyd yn oed  i ddefnyddio hen nythod adar fel llwyfannau bwydo neu fel storws. Mae rhai bach y rhywogaethau hyn yn eu tro yn rhoi maeth i’r wenci a’r carlwm.

Mae gwiwerod a llwynogod y fro yn defnyddio’r gwrychoedd fel ‘silffoedd bwyd arfarchnad’ i gael hyd i’w hoff fwyd.  Mamal arall sy’n dibynnu ar y gwrychoedd  am gynhaliaeth yn ogystal ag i deithio ar eu hyd yw’r ystlum pipistrelle. Ar noson braf o haf rydych yn debyg o weld y ‘llygod hedegog ’ hyn yn gwibio o gwmpas coed talaf y gwrych yn hela trychfilod bach hedegog megis gwyfynod. Maent hefyd yn gleidio ar hyd y gwrychoedd o un man clwydo i’r llall.

Fel  y gwelsoch yn barod mae’n amhosibl disgrifio bywyd yn y gwrychoedd heb gyfeirio at aelodau di-rif y trychfilod sy’n byw ym mhob twll a chornel.  Sail y cadwynau bwyd  hyn yw’r dail, sy’n rhoi bwyd i lindysiaid, pryfed gwyrdd a  thwnelwyr (pryfed sy’n tyllu dail,) y pren ei hunan sy’n cynnal nifer o bryfed tyllu a’r ffrwythau sy’n fwyd i bryfed ffrwythau a chacwn. Mae’r rhain yn eu tro yn cynnal trychfilod eraill megis y fuwch   goch gota a llu o chwilod, gwyfynod a phryfed cop. Digonedd o neithdar blodau yw'r ffynhonell fwyd arall ar gyfer trychfilod, yn arbennig pili palod. Mae boneddiges y wig yn chwilio am flodyn y gog ac aelodau eraill o’r un teulu i sugno neithdar tra mae’r fantell goch, y peunog, a’r iar fach amryliw yn niferus lle bynnag y ceir danadl poethion. Mae’r porthor yn arbenigo gan ei fod yn bwydo ar flodau mwyar ac ar ddim arall. Melin y rhafnwydd yw’r unig bili pala yr ydych yn debyg o gael yn gaeafgysgu yma gan ei fod yn cymryd mantais o’r dail eiddew fel lloches yn ystod y gaeaf.

Pam  mae Caeau Pen y Clip mor hynod?

Hanes ffermio

Mae dulliau ffermio dros y blynyddoedd wedi dylanwadu’n fawr ar yr hyn sydd i’w weld yng Nghaeau Pen y Clip heddiw.  Ychydig o anifeiliaid a borai’r caeau tan y 1950au  ac felly  ni chafodd y gweiriau eu pori’n rhy fyr ac  ni chafodd gormod o faethion eu tynnu o’r pridd. Mae  lle i gredu y gadawyd y  gwair mewn un cae i dyfu trwy’r tymor cyn cael  ei gynaefu. Byddai hyn wedi bod o fudd i’r bywyd gwyllt sy’n bwydo  ar y gweiriau gan eu bod  hwy a phlanhigion eraill yn cael amser i fagu hadau cyn cael eu torri. Roedd y  pori ysgafn o fantais i’r gwrychoedd hefyd  gan fod gan yr anifeiliaid fferm ddigon o fwyd yn y caeau heb orfod chwilio am fwyd ar hyd y ffiniau, ac felly cafodd  planhigion y cloddiau lonydd.

Ar ôl y 1950au newidiwyd i ddulliau mwy dwys o ffermio gyda chaeau  naill ai’n cael eu draenio neu eu haredig a’u plannu â gweiriau sy’n tyfu’n gyflym. Erbyn y 1990au roedd caeau megis Pen-y-Clip wedi mynd yn broblem gan eu bod yn anodd i’w rheoli a chawsant eu hesgeuluso. Ym 1994 trosglwyddwyd y caeau hyn i ofal Ymddiriedolaeth Natur Gogledd Cymru.

Lefelau dŵr

Ac eithrio yn ystod hafau poeth iawn mae’r caeau mwyaf ym  Mhen y Clip yn aros yn wlyb.  Gan fod y tir mor wlyb, ceir cymaint o rywogaethau sy’n hoffi amodau felly yn tyfu yma fel y disgrifir rhai o’r caeau fel rhai corsiog.  Cloddiwyd pwll yng nghanol un o’r caeau gan ychwanegu at amrywiaeth y bywyd gwyllt sy’n byw yno. Oherwydd y pridd gwlyb mae’r caeau hyn wastad wedi bod yn anodd i’w ffermio.

Colli gwrychoedd 
Mae gwrychoedd Caeau Pen y Clip wedi goroesi yn groes i’r duedd gyffredin.  Mewn rhai ardaloedd o’r DU collwyd hyd at hanner yr hen wrychoedd ers yr Ail Ryfel Byd, er wrth gwrs nid ymhobman.  Y rhesymau mwyaf cyffredin dros y golled hon oedd esgeulustod rhai ffermwyr o’u gwrychoedd neu’r angen am greu caeau ehangach ar gyfer peiriannau mawrion.  Mae Caeau Pen y Clip wedi osgoi’r dynged hon.

Yr hyn mae Ymddiriedolaeth Natur Gogledd Cymru yn ei wneud  yng Nghaeau Pen y Clip
Ers cymryd meddiant o’r caeau ym 1994, mae’r Ymddiriedolaeth wedi bod yn defnyddio nifer fechan o wartheg a defaid i’w pori ar rai adegau o’r flwyddyn. Codwyd ffensys ym 1998 ar hyd nifer o’r terfynau er mwyn reoli faint o anifeiliaid sy’n pori caeau arbennig  a hefyd eu cadw draw o’r gwrychoedd. Crëwyd y pwll yn y flwyddyn honno.

Manylu ar rywogaethau nodweddiadol
Y dryw
Er nad yw’r dryw yn unigryw i wrychoedd, mae‘n aderyn perffaith i fyw yma.  Efallai y byddwch yn gweld y dryw yn debyg i  lygoden yn y ffordd mae’n ymddwyn, yn sgrialu’n brysur a herciog wrth hel ei damaid.  Gan ei fod ond yn 9 – 10 cm o hyd, y dryw yw’r aderyn lleiaf o holl adar y DU ar wahan i’r dryw eurben. Mae ei gorff crwn a thwt yn golygu y gall symud trwy dyfiant dryslyd a thros ac o dan wreiddiau coed.  Mae ganddo hyd yn oed  adenydd byr sy’n ei alluogi i symud mewn mannau cyfyng.   Ni fyddai lliwiau ei blu byth yn ennill gwobr harddwch iddo ond ta waeth am hynny, mae’r browngoch brith yn guddliw bendigedig ynghanol llysdyfiant gwinau y gwrych. Ei  big byr, main,  blaenllym yw yr union declyn i chwilota drwy ddail y clawdd neu i wthio i hollt mewn rhisgl i halio trychfil neu bry-copyn o’i guddfan.  Nid yw’r dryw yn gallu hedfan ymhell i hela trychfilod adennog ond yn hytrach mae’n gwibio oddi ar gangen i ddal ei brae yn ei big.

 Ni allwn lai nag edmygu ymffrost y dryw gwryw wrth gyhoeddi ei diriogaeth mor rymus nes i’w ysgyfaint ymddangos ar fin hollti  Mae ganddo gryn ystod o ganeuon i’w telori a’u pyncio’n uchel a llon.  Mae hefyd yn gweithio’n galed i ddenu cymar trwy adeiladu nifer o nythod caëdig o fwsogl, dail a gwair sych wrth fôn coed. Mae’r fenyw sydd â ddiddordeb yn ymweld â’r holl nythod yn eu tro er mwyn dewis y gorau. Serch hynny, nid yw holl ymdrechion y gwron bach yn ofer oherwydd ar ôl gosod un cymar i ddeor pump neu chwe wy, mae’n gosod mwy o fenywod/wragedd yn y nythod eraill.

Ar y cyfan dewch o hyd i ddrywod fesul un neu fesul pâr oni bai i chi ddod o hyd i fam a’i chywion yn mentro o’u nyth am y tro cyntaf. Yng ngwyneb perygl posibl mae’r fam yn rhoi cerydd a hanner i wrthrych ei phryder. Yr unig dro arall mae pobl wedi cael hyd i ddrywod gyda’i gilydd yw ar dywydd oer eithriadol pan mae’n bosibl darganfod rhwng 30 neu 40 ohonynt yn swatio gyda’i gilydd mewn cilfach glyd megis blwch nythu, llofft beudy neu hyd yn oed hen gartref gwiwer.

Y Porthor
Un o deulu o bili palod sydd yn bennaf yn frown eu lliw yw’r porthor. Nodweddion eraill sydd yn ei wahaniaethu oddi wrth bili palod eraill yw’r ‘llygad’ ar bob un o’i adenydd blaen a’r ffaith fod un par o’i goesau wedi mynd yn ddi-ffrwyth – mae  felly ond yn defnyddio pedair coes i gerdded.

Cuddliw yw’r rheswm pam mae’r pili palod hyn yn frown gan eu bod yn byw mewn ardaloedd coediog, yn arbennig ymylon coedydd ac mewn gwrychoedd. Efallai y bydd y disgyblion yn mwynhau dyfalu pam fod gan bili palod megis y porthor ‘lygaid’ ar eu hadenydd. Y ddamcaniaeth yw eu bod yn denu sylw unrhyw ysglyfaethwr (megis madfall neu aderyn) oddi wrth gorff y pili pala. Mae’r perygl mwyaf yn dwad i’r porthor wrth iddo lanio oherwydd mae’n bosibl i symudiad yr adenydd dynnu sylw ysglyfaethwr.  Wrth fflachio’i ‘lygaid’ a gadael rhan o’i adain flaen i ddangos am ychydig gobeithia porthor dwyllo’r ysglyfaethwr i ymosod ar hwnnw yn unig, fyddai’n golled llai difrifol.  Unwaith y mae’n teimlo’n ddigon diogel mae’n tynnu’r adain flaen i fewn o dan yr un ôl ac yn dibynnu ar ei guddliw brown.

Mae benyw porthor yn dodwy wyau sengl ar lafnau o wair a bydd lindysiaid stribedog brown a gwyn yn deor ohonynt ym mis Awst.  Mae rhain yn bwydo ar rywogaeth arbennig o wair yn ystod y  nos ac yn gorffwyso yn ystod y dydd.  Maent yn gaeafgysgu yn isel ar weiryn o fis Hydref tan yn gynnar yn y gwanwyn pan maent yn ail-gychwyn bwydo. Maent yn ffurfio eu chwiler ym mis Mehefin ac yn trawsffurfio’n  oedolion oren-frown ym mis Gorffennaf neu fis Awst.  Rydych yn debyg o weld y ddau ryw yn gwibio’n ysgafn o un blodyn llawn neithdar i’r llall yn ystod y tair wythnos maent yn eu treulio yn hedfan.  Mae’r gwrywod yn brysur yn ystod yr adeg hon yn sefydlu tiriogaethau, yn aml ar gornel cae wrth ymyl giat neu gamfa, ac yn eu gwarchod er mwyn cadw trychfilod eraill draw. Dyma pam mae’r pili pala hwn yn cael ei adnabod dan ail enw sef y porthor.

Y fwyaren  
Mae’n rhaid mai hwn yw un o’n planhigion gwyllt mwyaf cyffredin.  Pwy na sydd wedi ymestyn llaw at fwyaren  aeddfed i flasu ei melysdra ym misoedd Awst neu Fedi. Yn wir mae perthynas pobl â’r llwyn mwyar yn ymestyn yn ôl cyn belled â’r cyfnod cynhanesyddol gan fod archaeolegwyr wrth archwilio stumog dyn Neolithig yn Essex wedi darganfod hadau mwyar.  Gellir defnyddio’r ffrwyth gwerthfawr hwn i wneud teisen, jam neu jeli mwyar,te llesol neu win blasus ac hefyd fel llysieuyn meddygyniaethol. Yn y dyddiau a fu, arferai pobl ystyried y llwyn fel cyfaredd yn erbyn grym y diafol.

Mae llwyni mwyar yn arbennig o gyffredin gan eu bod yn gallu dygymod â thyfu yng nghysgod y coed talach mewn coedwigoedd tra maent yn gwladychu tir newydd agored yn llwyddiannus.  Mae gan bob gwrych aeddfed  ar dir ffrwythlon ym Mhrydain goesgynau mwyar naill ai’n ymdroelli trwy ei frigau isaf neu’n ffurfio amddiffynfa fileinig wrth ei fôn.

Mae llwyni mwyar yn cynnwys coesgynau o wahanol oedrannau a dim ond y rhai sydd yn ddwyflwydd oed neu’n hŷn sy’n magu’r  blodau gwyn neu binc. Mae’r coesgynau hyn yn blodeuo o fis Mai tan fis Hydref sydd yn golygu y gallwch weld aeron gwyrdd ifanc, rhai coch hanner aeddfed a mwyar duon llawn aeddfed ar yr un llwyn ar yr un pryd.

Mae’n ymddangos fod gan adar a mamaliaid yr un chwaeth â ni gan eu bod ond yn bwyta’r y mwyar duon hollol aeddfed.  Dyma hoff fwyd coch y berllan, adar duon/mwyalchod a bronfreithod ac mae llwynogod a gwiwerod yn mwynhau ei gnawd melys.  Mae magu ffrwyth mor flasus yn strategaeth ddefnyddiol i’r fwyaren i sicrhau ei bod yn ffynnu a hyd yn oed yn ymestyn ei thiriogaeth. Trwy gael eu bwyta a’u carthu gan anifeiliaid mae’r hadau’n cael eu lledaenu. Mae bronfreithod yn arbennig o ddefnyddiol i’r fwyaren gan mai dim ond 40 munud mae’n ei gymryd i’w hadau deithio o’r pig i’r pridd.  Oherwydd effaith enzymau, mae’n ymddangos bod hadau sy’n teithio trwy goluddion bronfraith yn egino’n fwy sydyn na rhai sydd yn cael eu hau’n uniongyrchol o ffrwythau ffres. Serch hynny nid yw pob anifail sy’n bwydo ar fwyar o fantais i’r planhigyn gan fod llygod a llygod pengrwn yn  malu’r hadau wrth gnoi’r ffrwyth.  Mae trychfilod yn manteisio ar y stordai siwgr hyn o fis Medi ymlaen gan mai dyma’r amser pan mae gwenyn meirch yn tyllu croen yr aeron  gan alluogi sawl rhywogaeth o bili pala prydferth ac o bryfed llai atyniadol i sipian y sudd. Dim ond larfae chwilen fafon sydd yn byw tu fewn i’r aeron.

Yn groes i’r disgwyl, ffordd o amddiffyn eu hunain rhag nifer o anifeiliaid yw drain y mwyar.  Mae llygod bach yn ei  chael yn anodd i ddringo’r coesgynau ac yn aml maent yn bodloni ar fwydo ar ffrwythau sydd wedi syrthio tra mae nifer o rywogaethau adar yn adeiladu nythod yng nghrombil y llwyni mwyar allan o afael ysglyfaethwr megis gwenci neu bioden.

Mae dail y mwyar hefyd yn elfen bwysig yng ngwe fwyd y gwrych. Yn y gwanwyn mae’r dail newydd ar y coesgynau ifainc yn feddal ac yn fwytadwy dros ben ac felly yn debyg o gael eu bwyta gan anifeiliaid yn pori.  Fodd bynnag, mwyar yw un o’r rhywogaethau prin sy’n cadw eu dail drwy’r gaeaf a gall oroesi cyfnodau hir o rew ac eira.  Felly pe bai ceirw neu eifr yn bresennol yng Nghaeau Pen y Clip byddai diffyg bwyd arall yn golygu y byddent yn debyg o fwyta dail mwyar ar adegau o’r fath. Ymosodir ar ddail mwyar gan organebau eraill llai amlwg megis ffwng neu drychfilod.  Mae’r holl dyllau, smotiau, a llinellau troellog yn dangos lle bu llu o wahanol larfae a thrychfilod yn gloddesta ar ddail y mwyar.  

Manylu ar gadwyni bwyd y gwrychoedd

Deilen fwyar  >  twnelwr dail  >  dryw

Mesen  >  llygoden y coed  >  tylluan frech

Mwyaren  >  larfa chwilen fafon  >  dryw  >  gwalch glas

Neithdar mwyar  > porthor >  mwyalchen  >  gwenci/bronwen

Mwyaren  >  wyau bronfraith  >  draenog  >  llwynog

Deilen onnen  >  gwartheg y morgrug  >  buwch goch gota  >  robin  >  gwenci

Draenen wen  >  gwyfyn y bioden  >  ystlum pipistrel  >  tylluan wen

Cynllunio eich hymweliad

Mae’r hyn sydd i’w weld yng Nghaeau Pen y Clip yn amrywio yn ôl tymor y flwyddyn, felly mae rhaid i chi sicrhau eich bod yn dewis yr adeg gywir ar gyfer cyrraedd eich nod.  Cofiwch nad ar chwarae bach y mae treiddio hyd at y gwrychoedd ym misoedd Mehefin a Gorffennaf gan fod  llysdyfiant fel rhedyn mor drwchus.  

Mae’r tabl isod yn dangos yn fras beth efallai y gallwch ei weld, ond mae llawer yn dibynnu ar y tywydd ac ar pa mor ddistaw y byddwch.

Blodau

ebrill, mai, mehefin

Gloynnod byw
mehefin, gorffennaf, awst

Adar

ebrill, mai, mehefin

Coed

unrhyw adeg o’r flwyddyn yn dibynnu ar yr nodwedd yr hoffech ei astudio
Pethau i’w cofio

· Gall y tir fod yn gorsiog trwy’r flwyddyn yn dibynnu ar y tywydd diweddar.  Gwisgwch welingtons i fod yn ddiogel.

· Mae danadl poethion yn tyfu yno.  Gwnewch yn siwr fod y plant yn eu hosgoi a’u bod yn gwisgo llewys hir a thrwsus

· Ceir pwll bas yng nghanol un o’r caeau

· Mae gwifren bigog yn gwarchod y gwrychoedd.  Cadwch y plant rhag mynd yn rhy agos.

· Mae’n bosibl y cewch fod anifeiliaid yn pori’r caeau.  Fel arfer, nid ydynt yn gas, ond mae’n ddoethach eu hosgoi.

· Cadwch at Reolau Cefn Gwlad

· Gadewch Gaeau Pen y Clip fel yr oeddent ar ddechrau eich hymweliad.

-
Dylai athrawon asesu peryglon yr ymweliad drosdynt eu hunain.

